
1. Paratowyd y ddogfen hon yn Microsoft Word. Mae dogfen esboniadol ar gael ar ffurf Microsoft Word os oes angen unrhyw help arnoch i ddefnyddio’r swyddogaeth ‘Read aloud’ (sydd ar gael ar gyfer y fersiwn Saesneg yn unig), neu i newid lliwiau cefndir y dudalen, maint y testun neu liw’r testun
Cyflwyniad
Mae’r Pwyllgor Busnes yn adolygu prosesau’r Senedd ar gyfer Biliau Cyhoeddus a Biliau Aelod.
Mae’r ddogfen hon yn esbonio mwy am yr hyn rydym yn edrych arno a sut y gallwch rannu eich barn am gynifer neu gyn lleied o’r materion ag y dymunwch drwy lenwi ffurflen ar-lein neu anfon e-bost at SeneddBusnes@senedd.cymru. Y dyddiad cau ar gyfer derbyn ymatebion yw 16:00 dydd Gwener 28 Mawrth 2025.
Rydym yn awyddus i wybod eich barn am y canlynol:
Beth sy’n gweithio’n dda ar hyn o bryd, a beth y gellid ei wella?
A oes unrhyw enghreifftiau da mewn seneddau eraill?
A oes materion eraill yn ymwneud â’r broses ar gyfer Biliau Cyhoeddus neu Filiau Aelod y dylem fod yn eu hystyried?
Os hoffech gael rhagor o wybodaeth am Filiau Cyhoeddus a Biliau Aelod gallwch fynd i: https://senedd.cymru/busnes-y-senedd/deddfwriaeth/canllaw-i-r-broses-ddeddfu/.
Cylch gorchwyl
Cylch gorchwyl yr adolygiad yw:
Archwilio opsiynau ar gyfer gwella gweithrediad ac effeithiolrwydd gwaith craffu’r Senedd ar Filiau Cyhoeddus, a gyflwynwyd yn unol â Rheol Sefydlog 26, drwy adolygu profiadau yn y Chweched Senedd (a Seneddau blaenorol lle y bo’n berthnasol), gan gynnwys y canlynol:
Gweithdrefnau, arferion, confensiynau, diwylliant a ffyrdd o weithio perthnasol.
Y profiad o ddeddfu mewn amgylchedd hybrid.
Archwilio opsiynau ar gyfer gwella gweithrediad ac effeithiolrwydd proses y Senedd ar gyfer Bil Aelod, drwy gymryd y camau a ganlyn:
Adolygu profiadau yn y Chweched Senedd (a Seneddau blaenorol lle y bo’n berthnasol), gan gynnwys gweithdrefnau, arferion, confensiynau, diwylliant a ffyrdd o weithio perthnasol cyn cyflwyno Bil Aelod (gan gynnwys, ond heb fod yn gyfyngedig i’r ffordd y caiff Aelodau eu dewis ar gyfer y cyfle i gynnig Bil, y broses ar gyfer cael ‘caniatâd i gyflwyno’, a lefel y wybodaeth y mae’n ofynnol i Aelodau ei darparu ar y camau hyn).
Nodi unrhyw oblygiadau posibl i’r broses ar gyfer Bil Aelod sy’n deillio o’r cynnydd yn nifer Aelodau’r Senedd.
Nodi materion sy’n ymwneud â’r adnoddau a’r cymorth sydd ar gael i Aelodau yn ystod y broses ar gyfer Bil Aelod a’u codi gyda’r rheini sy’n gwneud penderfyniadau perthnasol, gan gynnwys Comisiwn y Senedd a Bwrdd Taliadau Annibynnol y Senedd.
Mae’r ddogfen hon yn rhoi rhagor o wybodaeth am y gwahanol rannau o’r prosesau yr ydym wedi’u nodi i’w hystyried.
Mae rhestr o gwestiynau wedi’i darparu yn adran 4 y ddogfen hon.
Sut i roi eich barn
Casglu tystiolaeth
Rydym am sicrhau bod ein gwaith yn cael ei lywio gan brofiadau, anghenion a safbwyntiau sy’n adlewyrchu amrywiaeth y bobl a chymunedau y mae’r materion hyn yn effeithio arnynt.
Rydym yn annog unrhyw un sydd ag arbenigedd neu brofiad o’r materion hyn i rannu eich safbwyntiau, gan wybod yn iawn y bydd eich barn yn cael ei chroesawu a’i gwerthfawrogi.
Gallwch rannu eich safbwyntiau ar gynifer neu gyn lleied o’r materion ag y dymunwch.
Mae dwy ffordd wahanol o rannu eich barn:
Gallwch chi gwblhau ffurflen ar-lein.
Gallwch e-bostio eich ymateb i SeneddBusnes@senedd.cymru.
Y dyddiad cau ar gyfer cyflwyno tystiolaeth yw 16:00 dydd Gwener 28 Mawrth 2025.
Byddem yn eich annog i gadw eich ymateb yn gryno a chanolbwyntio ar y pwyntiau allweddol yr hoffech dynnu sylw’r Pwyllgor atynt.
Os byddwch yn dewis anfon eich ymateb dros e-bost, rhowch y wybodaeth ganlynol hefyd:
Eich enw a’ch manylion cyswllt fel yr unigolyn neu’r sefydliad sy’n cyflwyno’r dystiolaeth.
A yw eich tystiolaeth yn cael ei chyflwyno gan unigolyn neu ar ran sefydliad.
Os ydych yn cyflwyno tystiolaeth fel unigolyn, cadarnhad eich bod dros 18 oed.
Os ydych o dan 13 oed, cytundeb gan eich rhiant neu eich gwarcheidwad y cewch gymryd rhan (gellir darparu hyn dros e-bost).
Cadarnhad a fyddai’n well gennych i’ch enw beidio â chael ei gyhoeddi ochr yn ochr â’ch tystiolaeth (ni fydd enwau unigolion dan 18 oed yn cael eu cyhoeddi).
Cadarnhad o ran a hoffech i’r Pwyllgor drin eich holl dystiolaeth ysgrifenedig, neu unrhyw ran ohoni, yn gyfrinachol, gyda rhesymau dros y cais.
Os ydych wedi cyfeirio at drydydd parti yn eich tystiolaeth, megis rhiant, priod neu berthynas, cadarnhad ei fod wedi cytuno y cewch rannu gwybodaeth y gellir ei defnyddio i’w adnabod a’i fod yn deall y caiff ei chyhoeddi.
Darparu tystiolaeth ysgrifenedig
Mae gan y Senedd ddwy iaith swyddogol, sef Cymraeg a Saesneg.
Yn unol â Chynllun Ieithoedd Swyddogol y Senedd, mae’r Pwyllgor yn croesawu cyfraniadau yn y naill neu’r llall o’n hieithoedd swyddogol, neu’r ddwy, a gofynnwn i sefydliadau sy’n ddarostyngedig i Safonau’r Gymraeg neu gynlluniau iaith Gymraeg ymateb yn unol â’u rhwymedigaethau eu hunain. Rhowch wybod i’r Pwyllgor wrth gyflwyno ymatebion os ydych yn bwriadu darparu cyfieithiad yn ddiweddarach. 
Gweler y canllawiau i’r rhai sy’n darparu tystiolaeth ar gyfer pwyllgorau.
Datgelu gwybodaeth
Gwnewch yn siŵr eich bod wedi ystyried polisi’r Senedd ar ddatgelu gwybodaeth cyn cyflwyno gwybodaeth i’r Pwyllgor.
Rhestr o gwestiynau
Gallwch rannu eich safbwyntiau ar gynifer neu gyn lleied o’r materion ag y dymunwch.
Crynodeb o’r broses (gweler tudalen 9)
Pa mor effeithiol neu aneffeithiol yw dull y Senedd o ystyried Biliau yn eich barn chi.
Beth yw eich barn am y cyfleoedd sydd ar gael i’r cyhoedd ac i bobl a sefydliadau sydd ag arbenigedd neu brofiad bywyd perthnasol neu rai y byddai’r Bil yn effeithio arnynt i gyfrannu pan fydd y Senedd yn ystyried Biliau.
Amserlen (gweler tudalen 10)
Cyfnod 1 ystyried egwyddorion cyffredinol Bil (gweler tudalen 11)
Beth yw eich barn am y ffordd y mae amserlenni ar gyfer ystyried egwyddorion cyffredinol Biliau yng Nghyfnod 1 yn cael eu pennu, gan gynnwys faint o amser sydd fel arfer ar gael i bwyllgorau gyflwyno adroddiad.
Ystyried gwelliannau i Filiau (gweler tudalen 11)
Beth yw eich barn am y ffordd y caiff amserlenni ar gyfer cyfnodau diwygio Biliau eu pennu, gan gynnwys faint o amser sydd fel arfer ar gael i Aelodau gyflwyno ac ystyried gwelliannau a pharatoi ar gyfer trafodion.
Memoranda Esboniadol ac Asesiadiadau Effaith Rheoleiddiol (gweler tudalen 13)
Beth yw eich barn am y Memoranda Esboniadol a’r Asesiadau Effaith Rheoleiddiol y mae Aelodau sy’n gyfrifol am Filiau yn eu llunio.
Beth yw eich barn am ba mor effeithiol neu aneffeithiol yw’r dogfennau hyn o ran darparu gwybodaeth ddigonol, gywir a chymesur i lywio’r gwaith o ystyried Biliau gan y Senedd a phobl a sefydliadau sydd â buddiant mewn Bil.
Gwybodaeth sydd ar gael ar dudalennau gwe Bil (gweler tudalen 14)
Beth yw eich barn am y wybodaeth a ddarperir ar dudalennau gwe’r Bil tra bod y Senedd yn ystyried Bil.
Beth yw eich barn am y canllawiau sydd ar gael i egluro sut y mae’r Senedd yn ystyried Biliau.
Gwybodaeth sydd ar gael yn ystod y cyfnodau diwygio (gweler tudalen 15)
Beth yw eich barn am y wybodaeth a ddarperir ar dudalennau gwe’r Bil yn ystod y cyfnodau diwygio.
Gwelliannau (gweler tudalen 17)
Asesu a ydynt yn dderbyniadwy (gweler tudalen 17)
Beth yw eich barn am y rheolau, y prosesau a’r canllawiau sydd ar gael ynghylch derbyniadwyedd gwelliannau.
Trafod a gwaredu (gweler tudalen 19)
Beth yw eich barn am y ffordd y caiff gwelliannau eu trafod a’u gwaredu.
Penderfyniadau Ariannol (gweler tudalen 21)
Beth yw eich barn am y rheolau a’r prosesau sy’n ymwneud â Phenderfyniadau Ariannol.
Cyfnodau diwygio ychwanegol dewisol (gweler tudalen 22)
Beth yw eich barn am y rheolau ynghylch y cyfnodau diwygio dewisol ychwanegol a’r defnydd a wneir ohonynt gan y Senedd.
Biliau Brys (gweler tudalen 23)
Beth yw eich barn am y rheolau sy’n ymwneud â Biliau Brys y llywodraeth.
Materion eraill yn ymwneud â’r broses ar gyfer Biliau Cyhoeddus (gweler tudalen 24)
Beth yw eich barn am y materion a restrir yn yr adran berthnasol o’r ddogfen ymgynghori, neu unrhyw faterion eraill yn ymwneud â’r broses ar gyfer Biliau Cyhoeddus nad ydych eisoes wedi’u cynnwys yn eich ymateb.
Effeithiolrwydd Biliau Aelod a’r broses ar gyfer Biliau Aelod (gweler tudalen 25)
Pa mor effeithiol neu aneffeithiol yw’r broses ar gyfer Bil Aelod yn eich barn chi.
Sut dylid asesu effeithiolrwydd neu aneffeithiolrwydd Biliau Aelod a’r broses ar gyfer Bil Aelod yn eich barn chi.
Sut y caiff Aelodau eu dewis ar gyfer y cyfle i gynnig Bil (gweler tudalen 25)
Beth yw eich barn am sut y caiff Aelodau eu dewis ar gyfer y cyfle i gynnig Bil ar hyn o bryd.
Sut mae Aelodau sydd wedi cael eu dewis mewn balot yn cael cytundeb i gyflwyno Bil (gweler tudalen 26)
Beth yw eich barn am y trefniadau presennol ar gyfer sut y mae Aelodau sydd wedi ennill y balot yn cael cytundeb i gyflwyno Bil.
Gwybodaeth y mae’n rhaid i Aelodau ei darparu yn ystod y broses (gweler tudalen 27)
Beth yw eich barn am y gofynion o ran y wybodaeth y mae’n rhaid i Aelodau ei darparu ar bob cam o’r broses ar gyfer Bil Aelod.
‘Cwmpas’ Biliau Aelod (gweler tudalen 28)
Beth yw eich barn am y rheolau ar yr hyn y gall Biliau Aelod ei wneud a’r hyn na allant ei wneud.
Beth yw eich barn am sut y gofynnir i’r Senedd gytuno mewn egwyddor i oblygiadau ariannol Biliau Aelod.
Y cymorth a’r adnoddau sydd ar gael ar gyfer Biliau Aelod (gweler tudalen 30)
Beth yw eich barn am y cymorth a’r adnoddau sydd ar gael ar gyfer Biliau Aelod
Materion eraill yn ymwneud â’r broses ar gyfer Biliau Aelod (gweler tudalen 33)
Beth yw eich barn am y materion a restrir yn yr adran berthnasol o’r ddogfen ymgynghori, neu unrhyw faterion eraill yn ymwneud â’r broses ar gyfer Biliau Aelod nad ydych eisoes wedi’u cynnwys yn eich ymateb.
Gwybodaeth am y broses ar gyfer Biliau Cyhoeddus
[bookmark: _Ref187936139]Crynodeb o’r broses
Un o brif gyfrifoldebau’r Senedd yw deddfu ar gyfer Cymru. Mae’n gwneud hyn drwy ystyried a phasio cyfreithiau arfaethedig. Yr enw ar y cyfreithiau arfaethedig yw Biliau.
Mae’r ymgynghoriad hwn yn ymdrin â’r math mwyaf cyffredin o Filiau, sef Biliau Cyhoeddus (h.y. Biliau sy’n newid y gyfraith fel y mae’n berthnasol i bawb).
Mae’r rhan fwyaf o Filiau’n cael eu cyflwyno gan Lywodraeth Cymru, ond mae’r rheolau hefyd yn caniatáu i Gomisiwn y Senedd, pwyllgorau’r Senedd ac Aelodau unigol gyflwyno Biliau.
Mae rheolau ar gyfer y ffordd y mae’r Senedd yn ystyried ac yn pasio Biliau. Mae rhai o’r rheolau wedi’u cynnwys yn Neddf Llywodraeth Cymru 2006 (https://www.legislation.gov.uk/cy/ukpga/2006/32/contents) ac eraill wedi’u cytuno gan y Senedd yn ei Rheolau Sefydlog (https://senedd.wales/media/zp1nyrfq/so-cym.pdf). Mae canllawiau ffurfiol ac anffurfiol hefyd ar gyfer Aelodau, staff a’r cyhoedd, a sefydlwyd ffyrdd o weithio a chonfensiynau y cytunwyd arnynt.
Mae’r broses ar gyfer ystyried Biliau fel arfer yn cynnwys pedwar cyfnod:
Cyfnod 1: ar ôl i Fil gael ei gyflwyno, mae pwyllgorau’r Senedd yn cyhoeddi adroddiadau ar egwyddorion cyffredinol a diben y Bil, unrhyw bwerau y byddai’r Bil yn eu rhoi i Lywodraeth Cymru, a goblygiadau ariannol y Bil. Mae pwyllgorau fel arfer yn gwneud hyn drwy gasglu barn y cyhoedd a barn pobl neu sefydliadau y byddai’r Bil yn effeithio arnynt. Yna bydd y Senedd gyfan yn trafod y Bil ac yn pleidleisio i benderfynu a ddylai’r Bil symud i’r cyfnod nesaf ai peidio.
Cyfnodau 2 a 3: yn ystod y cyfnodau hyn gall Aelodau awgrymu newidiadau i eiriad Bil. Gelwir y newidiadau hyn yn welliannau. Yng Nghyfnod 2 mae pwyllgor yn trafod y gwelliannau ac yn pleidleisio ynghylch a ddylid newid geiriad y Bil. Yng Nghyfnod 3 caiff y gwelliannau eu hystyried gan y Senedd gyfan. Nid oes unrhyw gyfle ffurfiol yn ystod y cyfnodau hyn i’r cyhoedd rannu eu barn, er y gall Aelodau ddewis siarad â gwahanol grwpiau neu gael sesiynau briffio gan bobl neu sefydliadau perthnasol pan fyddant yn meddwl am welliannau y gallent eu hawgrymu neu sut y gallent bleidleisio ar welliannau Aelodau eraill.
Cyfnod 4: bydd y Senedd gyfan yn cynnal dadl ar y Bil ac yn pleidleisio i benderfynu a ddylai ddod yn gyfraith ai peidio.
Mae’r Pwyllgor Busnes yn awyddus i wybod:
· Pa mor effeithiol neu aneffeithiol yw dull y Senedd o ystyried Biliau yn eich barn chi.
· Beth yw eich barn am y cyfleoedd sydd ar gael i’r cyhoedd ac i bobl a sefydliadau sydd ag arbenigedd neu brofiad bywyd perthnasol neu rai y byddai’r Bil yn effeithio arnynt i gyfrannu pan fydd y Senedd yn ystyried Biliau.
[bookmark: _Ref187936145]Amserlen: Cyfnod 1 ystyried egwyddorion cyffredinol Bil
Pan fydd Bil yn cael ei gyflwyno, rhaid i’r Pwyllgor Busnes benderfynu gofyn i bwyllgor cyfrifol ystyried egwyddorion cyffredinol y Bil a chyflwyno adroddiad arno. Mae’n anarferol i Fil beidio â chael ei anfon i bwyllgor.
Rhaid i’r Pwyllgor Busnes hefyd benderfynu pa mor hir sydd gan y pwyllgor i wneud ei waith. Os yw’r Aelod sy’n gyfrifol am y Bil (un o Weinidogion Llywodraeth Cymru fel arfer) yn awgrymu y dylai’r pwyllgor gael llai na deg wythnos eistedd (h.y. heb gynnwys wythnosau pan fydd y Senedd ar doriad) yna mae’n rhaid iddo esbonio i’r Pwyllgor Busnes pam ei fod yn credu bod hyn yn briodol. Mae’n fwy arferol i bwyllgor gael 12 wythnos eistedd neu fwy.
Pan fydd y Pwyllgor Busnes yn gwneud penderfyniadau ynghylch yr amser sydd ar gael i’r Senedd ystyried egwyddorion cyffredinol Bil yng Nghyfnod 1 mae’n rhaid iddo ystyried gwahanol ffactorau. Er enghraifft, mae’n rhaid iddo daro cydbwysedd rhwng sicrhau bod digon o amser i ystyriaeth y Senedd fod yn gadarn, yn effeithiol a chyfrannu at wneud deddfau da, a galluogi Llywodraeth Cymru i gyflawni ei busnes a gallu gweithredu’r newidiadau yn y gyfraith o fewn amserlen resymol.
Pan fydd Bil yn cael ei anfon at bwyllgor, bydd y pwyllgor fel arfer yn casglu tystiolaeth drwy lansio ymgynghoriad, gwahodd pobl berthnasol i roi tystiolaeth lafar mewn cyfarfodydd ffurfiol neu drefnu gweithgarwch ymgysylltu megis grwpiau ffocws neu arolygon. Bydd y pwyllgor yn defnyddio’r wybodaeth y mae’n ei chasglu i lunio adroddiad.
Ar gyfer Biliau anllywodraethol, mae’r Pwyllgor Busnes hefyd yn gyfrifol am bennu dyddiad dadl Cyfnod 1 (h.y. y dyddiad y bydd pob Aelod yn trafod ac yn pleidleisio ynghylch a ddylai’r Bil symud i gyfnod nesaf y broses) a dyddiad y ddadl ar y Penderfyniad Ariannol os oes angen un ar gyfer y Bil. Rhoddir rhagor o wybodaeth am Benderfyniadau Ariannol yn ddiweddarach yn yr ymgynghoriad hwn. Ar gyfer Biliau llywodraeth, Llywodraeth Cymru sy’n gyfrifol am bennu’r dyddiadau hyn.
Fel arfer, cynhelir dadl Cyfnod 1 a dadl y Penderfyniad Ariannol naill ai ar y dydd Mawrth neu’r dydd Mercher yn yr ail wythnos ar ôl y terfyn amser ar gyfer adroddiad y pwyllgor. Yn ystod y ddadl, bydd yr Aelod sy’n gyfrifol am y Bil fel arfer yn ymateb i rai o’r argymhellion a wnaed gan y pwyllgor. Weithiau bydd ymateb ysgrifenedig i’r holl argymhellion ar gael cyn cynnal y ddadl, ond yn aml ni fydd yr ymateb ysgrifenedig ar gael tan ar ôl y ddadl.
Mae’r Pwyllgor Busnes yn awyddus i wybod:
· Beth yw eich barn am y ffordd y mae amserlenni ar gyfer ystyried egwyddorion cyffredinol Biliau yng Nghyfnod 1 yn cael eu pennu, gan gynnwys faint o amser sydd fel arfer ar gael i bwyllgorau gyflwyno adroddiad.
[bookmark: _Ref187936151]Amserlenni: ystyried gwelliannau i Filiau
Os cytunir ar Fil yng Nghyfnod 1, rhaid i’r Pwyllgor Busnes benderfynu pa bwyllgor y bydd yn gofyn iddo ystyried gwelliannau yn ystod Cyfnod 2 (h.y. y cyfnod cyntaf y caiff gwelliannau eu hystyried). Fel arfer bydd Bil yn cael ei anfon yn ôl at y pwyllgor a fu’n ystyried ei egwyddorion cyffredinol. Mater i’r pwyllgor perthnasol yw penderfynu pa gyfarfodydd i’w defnyddio ar gyfer ystyried gwelliannau, ond rhaid iddo orffen ystyried pob gwelliant erbyn terfyn amser a bennir gan y Pwyllgor Busnes.
Ystyrir gwelliannau yng Nghyfnod 3 (ac unrhyw un o’r cyfnodau diwygio ychwanegol dewisol y gellir eu defnyddio) yn y Cyfarfod Llawn (h.y. cyfarfod o’r Senedd gyfan). Ar gyfer Biliau anllywodraethol, mae’r Pwyllgor Busnes yn pennu’r dyddiadau y caiff gwelliannau eu hystyried. Ar gyfer Biliau llywodraeth, Llywodraeth Cymru sy’n pennu’r dyddiadau.
Ni ellir ystyried gwelliannau tan o leiaf 15 diwrnod gwaith ar ôl dechrau’r cyfnod diwygio perthnasol. Oni bai bod amgylchiadau eithriadol, rhaid cyflwyno gwelliannau (h.y. eu cyflwyno’n ffurfiol i’w hystyried) o leiaf bum diwrnod gwaith cyn iddynt gael eu hystyried. Mae Llywodraeth Cymru fel arfer yn cyflwyno ei gwelliannau o leiaf ddau ddiwrnod gwaith cyn y terfyn amser ffurfiol.
Mae’r rheolau hyn yn golygu bod gan Aelodau o leiaf ddeg diwrnod gwaith ar ddechrau pob cyfnod diwygio i gyflwyno gwelliannau, er bod mwy na’r amser gofynnol ar gael fel arfer. Yn ystod y cyfnod hwn, bydd yr Aelodau’n ystyried a ydynt am gyflwyno unrhyw welliannau a sut y gallent bleidleisio ar y gwelliannau a gyflwynwyd gan Aelodau eraill (cyhoeddir rhestrau o welliannau a gyflwynir bob dydd ar dudalen we’r Bil). Er mwyn eu helpu, efallai y byddant yn dewis gofyn am gyngor polisi, gweithdrefnol a chyfreithiol gan swyddogion y Senedd, siarad â phobl a sefydliadau perthnasol sydd â buddiant yn y Bil, a chael trafodaethau gwleidyddol anffurfiol.
Ar ôl i’r terfyn amser ar gyfer cyflwyno gwelliannau fynd heibio, mae cyfnod o bum diwrnod gwaith cyn i’r gwelliannau gael eu hystyried yn y pwyllgor neu yn y Cyfarfod Llawn. Cyn gynted ag y gallant (ac o leiaf ddau ddiwrnod gwaith cyn y cyfarfod), bydd swyddogion y Senedd yn cyhoeddi dwy ddogfen allweddol (ceir rhagor o wybodaeth am y dogfennau hyn yn ddiweddarach yn yr ymgynghoriad hwn):
Rhestr o Welliannau wedi’u Didoli Rhestr yw hon o’r holl welliannau a fydd yn cael eu hystyried yn ystod trafodion, wedi’u trefnu yn y drefn y cânt eu gwaredu (rhoddir esboniad o sut y gellir gwaredu gwelliannau yn ddiweddarach yn yr ymgynghoriad hwn). Bydd yr holl welliannau ar y rhestr wedi’u cyhoeddi’n flaenorol ar restr o welliannau ar gyfer y dyddiad perthnasol yn ystod y cyfnod cyflwyno.
Rhestr Grwpio Gwelliannau Rhestr yw hon o unrhyw grwpiau thematig y mae cadeirydd y pwyllgor neu’r Llywydd wedi penderfynu rhoi’r gwelliannau ynddynt at ddibenion trafod.
Mae’r Pwyllgor Busnes yn awyddus i wybod:
· Beth yw eich barn am y ffordd y caiff amserlenni ar gyfer cyfnodau diwygio Biliau eu pennu, gan gynnwys faint o amser sydd fel arfer ar gael i Aelodau gyflwyno ac ystyried gwelliannau a pharatoi ar gyfer trafodion.
[bookmark: _Ref187936168]Memoranda Esboniadol ac Asesiadiadau Effaith Rheoleiddiol
Pan fydd Aelod sy’n gyfrifol am Fil (h.y. yr Aelod sy’n cynnig y gyfraith newydd) yn cyflwyno Bil, rhaid iddo hefyd gyhoeddi Memorandwm Esboniadol ac Asesiad Effaith Rheoleiddiol. Dogfen yw hon sy’n rhoi gwybodaeth am y Bil. Caiff ei chyhoeddi ar dudalen we’r Bil.
Gallwch ddod o hyd i enghreifftiau ar y tudalennau gwe ar gyfer y Biliau y mae’r Senedd yn eu hystyried ar hyn o bryd: www.senedd.cymru/deddfwriaeth.
Gall yr Aelod sy’n gyfrifol gynnwys unrhyw wybodaeth y mae’n dymuno, ond rhaid cynnwys y wybodaeth a restrir yn Rheolau Sefydlog 26.6 i 26.6C o leiaf (https://senedd.wales/media/zp1nyrfq/so-cym.pdf). Mae dau ddarn o wybodaeth yn ofynnol yn ôl y gyfraith:
Datganiad gan yr Aelod sy’n gyfrifol fod gan y Senedd y pŵer i basio’r Bil.
Gwybodaeth am unrhyw effaith y gallai’r Bil ei chael ar y system gyfiawnder yng Nghymru a Lloegr.
Mae’r gofynion eraill wedi’u cytuno gan y Senedd. Maent yn cynnwys:
Gwybodaeth am amcanion polisi’r Bil, unrhyw ffyrdd amgen o gyflawni’r amcanion a ystyriwyd, a pham y dewiswyd y dull gweithredu yn y Bil.
Gwybodaeth am unrhyw ymgynghoriad a wnaed (gan gynnwys ar unrhyw fersiwn ddrafft o’r Bil), canlyniadau’r ymgynghoriad, ac a oes unrhyw beth yn y Bil wedi newid o ganlyniad.
Crynodeb gwrthrychol o’r hyn y mae pob rhan o’r Bil i fod i’w wneud.
Amcangyfrifon gorau o oblygiadau ariannol y Bil, a phryd a phwy fyddai’n gyfrifol am unrhyw gostau neu arbedion. Byddai angen gwybodaeth ychwanegol os byddai’r Bil yn codi gwariant yn uniongyrchol ar Gronfa Gyfunol Cymru (yr arian a ddyrennir i Lywodraeth Cymru a chyrff cyhoeddus penodol eraill gan Senedd y DU).
Gwybodaeth am unrhyw effeithiau amgylcheddol neu gymdeithasol na ellir eu mesur yn ariannol.
Gwybodaeth am unrhyw bwerau i wneud is-ddeddfwriaeth y byddai’r Bil yn eu rhoi ac i bwy (mae rhagor o wybodaeth am is-ddeddfwriaeth ar gael ar wefan y Senedd: https://senedd.cymru/busnes-y-senedd/deddfwriaeth/is-ddeddfwriaeth/).
Gwybodaeth am sut mae’r Bil yn berthnasol i ddeddfwriaeth berthnasol arall.
Gwybodaeth am ble yn y ddogfen y caiff pob un o’r gofynion uchod eu bodloni.
Os gwneir gwelliannau i Fil tra bydd yn cael ei ystyried gan y Senedd, rhaid i’r Aelod sy’n gyfrifol ddiweddaru’r Memorandwm Esboniadol a’r Asesiad Effaith Rheoleiddiol.
Mae’r Pwyllgor Busnes yn awyddus i wybod:
· Beth yw eich barn am y Memoranda Esboniadol a’r Asesiadau Effaith Rheoleiddiol y mae Aelodau sy’n gyfrifol am Filiau yn eu llunio.
· Beth yw eich barn am ba mor effeithiol neu aneffeithiol yw’r dogfennau hyn o ran darparu gwybodaeth ddigonol, gywir a chymesur i lywio’r gwaith o ystyried Biliau gan y Senedd a phobl a sefydliadau sydd â buddiant mewn Bil.
[bookmark: _Ref187936175]Gwybodaeth sydd ar gael ar dudalennau gwe Bil
Mae gan bob Bil y mae’r Senedd yn ei ystyried ei dudalen ei hun ar wefan y Senedd. Gallwch weld enghreifftiau o dudalennau gwe Bil ar wefan y Senedd: https://senedd.cymru/busnes-y-senedd/deddfwriaeth/.
Mae’r tudalennau’n cael eu diweddaru wrth i Filiau fynd drwy’r broses ddeddfwriaethol, ac maent yn cynnwys gwybodaeth fel y canlynol:
Y Bil, y Memorandwm Esboniadol a’r Asesiad Effaith Rheoleiddiol.
Cyhoeddiadau gwrthrychol a diduedd Ymchwil y Senedd (fel crynodebau o Filiau, geirfaoedd dwyieithog ac erthyglau blog).
Manylion y cyfnod y mae’r Bil wedi’i gyrraedd, a’r amserlen graffu.
Y gwaith y mae pwyllgorau’r Senedd yn ei wneud ar y Bil, gan gynnwys sut y gall pobl rannu eu barn, y dystiolaeth y mae pwyllgorau wedi’i chasglu, ac unrhyw adroddiadau neu argymhellion y maent wedi’u gwneud.
Gohebiaeth berthnasol, dadleuon a datganiadau ysgrifenedig neu lafar am y Bil.
Gwybodaeth am welliannau sydd wedi’u cyflwyno a sut y cânt eu hystyried (mae’r wybodaeth hon yn cael ei thrafod yn fanylach yn adran nesaf yr ymgynghoriad hwn).
Canllawiau ar sut mae’r Senedd yn ystyried Biliau. Mae hyn yn cynnwys gwybodaeth am wahanol gyfnodau’r broses ddeddfwriaethol, sut y caiff gwelliannau eu cyflwyno, a’r gwahanol fathau o Filiau: https://senedd.cymru/busnes-y-senedd/deddfwriaeth/canllaw-i-r-broses-ddeddfu/
Mae’r Pwyllgor Busnes yn awyddus i wybod:
· Beth yw eich barn am y wybodaeth a ddarperir ar dudalennau gwe’r Bil tra bod y Senedd yn ystyried Bil.
· Beth yw eich barn am y canllawiau sydd ar gael i egluro sut y mae’r Senedd yn ystyried Biliau.
[bookmark: _Ref187936182]Gwybodaeth sydd ar gael yn ystod y cyfnodau diwygio
Mae canllawiau cyffredinol ar welliannau a chyfnodau diwygio ar gael ar wefan y Senedd: https://senedd.cymru/busnes-y-senedd/deddfwriaeth/canllaw-i-r-broses-ddeddfu/
Pan fydd Bil mewn cyfnod diwygio, caiff gwybodaeth benodol ei hychwanegu at ei dudalen we.
Dyddiadau cyfarfod a therfynau amser cyflwyno
Bydd lincs i wybodaeth am y cyfarfodydd lle caiff gwelliannau eu trafod, gan gynnwys agendâu, cofnodion, trawsgrifiadau, a darllediadau byw ac wedi’u harchifo, eu hychwanegu at y dudalen we pan fyddant ar gael.
Y terfyn amser ar gyfer cyflwyno gwelliannau yw pum diwrnod gwaith cyn dyddiad y cyfarfod lle caiff y gwelliannau eu trafod.
Trefn ystyried
Dyma’r drefn y bydd adrannau ac atodlenni Bil yn cael eu hystyried. Y drefn ddiofyn yw’r drefn y maent yn ymddangos yn y Bil. Ond, gall y pwyllgor neu’r Senedd benderfynu newid y drefn os ydynt yn credu y bydd hynny’n helpu i gynnal y trafodion yn esmwyth. Er enghraifft, efallai y byddent am ddod â darnau o’r Bil sy’n ymwneud â materion tebyg at ei gilydd, neu ohirio darnau mwy dadleuol o’r Bil i gyfarfodydd diweddarach er mwyn caniatáu mwy o amser ar gyfer trafodaethau gwleidyddol anffurfiol.
Hysbysiadau o welliannau/rhestrau dyddiol
Rhestrau yw’r rhain o’r gwelliannau a gyflwynir ar ddiwrnod penodol yn ystod y cyfnod cyflwyno. Rhoddir rhif unigryw i bob gwelliant ar sail y drefn y cawsant eu cyflwyno. Mae’r rhestrau’n cynnwys testun llawn y gwelliant (gan gynnwys y dudalen, y llinell a rhif yr adran lle mae’r newid i’w wneud) ac enw’r Aelod sy’n cyflwyno’r gwelliant. Os bydd unrhyw Aelod wedi penderfynu ychwanegu ei enw i gefnogi gwelliant, bydd yn ymddangos ar y rhestr.
Os yw Aelod wedi cyflwyno testun byr i egluro diben ac effaith ei welliant, caiff ei gynnwys hefyd.
Nid yw Llywodraeth Cymru fel arfer yn cyflwyno testun esboniadol. Yn hytrach, mae’r Gweinidog perthnasol fel arfer yn ysgrifennu at yr holl Aelodau o’r Senedd i ddarparu gwybodaeth am ddiben ac effaith y gwelliannau hynny. Caiff y llythyrau hyn eu cyhoeddi fel arfer ar dudalen y Bil.
Rhestr o Welliannau wedi’u Didoli
Rhestr yw hon o’r holl welliannau a fydd yn cael eu hystyried yn ystod trafodion, wedi’u trefnu yn y drefn y cânt eu gwaredu (rhoddir esboniad o sut y gellir gwaredu gwelliannau yn ddiweddarach yn yr ymgynghoriad hwn).
Yn union fel yr Hysbysiad o Welliannau, mae’r Rhestr o Welliannau wedi’u Didoli yn cynnwys y niferoedd a ddyrannwyd i’r gwelliannau pan gawsant eu cyflwyno, testun llawn pob gwelliant, enw’r Aelod sy’n cyflwyno, unrhyw destun esboniadol sydd wedi’i gyflwyno’n ffurfiol, ac enwau unrhyw Aelodau sydd wedi ychwanegu eu henw i gefnogi gwelliant.
Mae trefn y gwelliannau ar y Rhestr o Welliannau wedi’u Didoli yn seiliedig ar y canlynol:
Trefn ystyried (h.y. bydd gwelliant sy’n effeithio ar adran 1 fel arfer yn cael ei drafod cyn gwelliant i adran 2 oni bai bod y pwyllgor neu’r Senedd wedi penderfynu ystyried yr adrannau mewn trefn wahanol).
Cyfres o egwyddorion seneddol (e.e. os bydd dau welliant neu fwy yn effeithio ar y darn o destun Bil, mae unrhyw welliannau i ddisodli adrannau presennol yn cael eu trafod yn gyntaf, yna gwelliannau sy’n hepgor adrannau yn unig, yna gwelliannau i newid y testun presennol. Os na fydd hynny’n datrys pethau, caiff gwelliannau a gyflwynir gan yr Aelod sy’n gyfrifol am y Bil eu trafod yn gyntaf, yna gwelliannau eraill yn y drefn y cawsant eu cyflwyno).
Mae hyn yn golygu, yn wahanol i’r Hysbysiadau o Welliannau (lle mae rhifau’r gwelliannau’n rhedeg mewn trefn rifiadol) yn aml nad yw rhifau’r gwelliannau ar y Rhestr o Welliannau wedi’u Didoli yn rhedeg mewn trefn rifiadol.
Rhestr Grwpio Gwelliannau
Rhestr yw hon o unrhyw grwpiau thematig y mae cadeirydd y pwyllgor neu’r Llywydd wedi penderfynu cyflwyno’r gwelliannau iddynt at ddibenion dadl. Mae’r Rhestr Grwpio Gwelliannau yn dangos rhifau’r gwelliannau a fydd yn cael eu trafod ym mhob grŵp. Nid yw’n cynnwys testun llawn pob gwelliant.
Mae’r Pwyllgor Busnes yn awyddus i wybod:
· Beth yw eich barn am y wybodaeth a ddarperir ar dudalennau gwe’r Bil yn ystod y cyfnodau diwygio.
[bookmark: _Ref187936195]Gwelliannau: asesu a ydynt yn dderbyniadwy
Ni chaniateir cyflwyno gwelliannau oni bai eu bod yn dderbyniadwy h.y. os cânt eu caniatáu o dan reolau’r Senedd. Darperir canllawiau ar welliannau ar wefan y Senedd (https://senedd.cymru/busnes-y-senedd/deddfwriaeth/canllaw-i-r-broses-ddeddfu/), a gall swyddogion y Senedd hefyd roi cyngor penodol i Aelodau.
Mae pedwar prawf ffurfiol y mae’n rhaid i welliant eu pasio er mwyn cael ei dderbyn. Diben y profion yw helpu i sicrhau bod y trafodion yn rhedeg yn esmwyth, gwneud cyfraith well drwy atal gwelliannau sy’n ymdrin â materion polisi cwbl ar wahân neu rai newydd na chawsant eu hystyried yn ystod Cyfnod 1, a sicrhau bod penderfyniadau a wneir gan y Senedd ym mhob cyfnod yn cael eu parchu.
Nodir y profion hyn yn Rheol Sefydlog 26.61 (https://senedd.wales/media/zp1nyrfq/so-cym.pdf). Bydd gwelliant yn methu’r profion os:
Nad yw wedi’i ysgrifennu yn y ffordd gywir (er enghraifft os nad yw’n nodi’n glir y lle yn nhestun y Bil mae’r newid i’w wneud). Gall swyddogion y Senedd gynghori Aelodau ar hyn, felly mae’n anarferol iawn i welliant gael ei ddiystyru ar y sail hon.
Nid yw’n berthnasol i’r Bil neu ddarpariaethau’r Bil. Weithiau disgrifir hyn fel gwelliant sydd y tu allan i gwmpas.
Mae’n anghyson ag egwyddorion cyffredinol y Bil fel y cytunwyd arnynt gan y Senedd yng Nghyfnod 1.
Mae’n anghyson â phenderfyniadau sydd eisoes wedi’u gwneud gan y Senedd yn yr un cyfnod diwygio. Byddai’n anarferol i’r rheol hon atal gwelliant rhag cael ei gyflwyno oni bai bod gwelliannau’n cael eu hystyried dros sawl cyfarfod. Ond, gall olygu y gall gwelliannau ddod yn annerbyniadwy neu ‘fethu’ yn ystod cyfarfod.
Fel mewn seneddau eraill, mae gwelliannau hefyd yn annerbyniadwy os ydynt yn union yr un fath â gwelliant sydd eisoes wedi’i gyflwyno.
Yn gyffredinol:
Ar gyfer y rhan fwyaf o Filiau mae’n bosibl nodi meysydd neu faterion sy’n debygol o fod yn fwy neu’n llai tebygol o gael eu derbyn ar sail perthnasedd neu gysondeb ag egwyddorion cyffredinol. Ond, mewn rhai achosion gall fod ffin denau o ran penderfynu’r naill ffordd neu’r llall, gan olygu nad oes modd gwneud penderfyniad hyd nes bydd union destun gwelliant penodol ar gael.
Caiff pob gwelliant ei asesu’n unigol o ran derbyniadwyedd h.y. ni roddir ystyriaeth i effaith gronnol dau welliant neu fwy.
Caiff penderfyniadau arferol ar dderbyniadwyedd eu gwneud gan swyddogion y Senedd ar ran y Llywydd. Gall penderfyniadau sy’n ddadleuol neu rai lle mae ffin denau y naill ffordd neu’r llall gael eu huwchgyfeirio at y Llywydd.
Mae’r Pwyllgor Busnes yn awyddus i wybod:
· Beth yw eich barn am y rheolau, y prosesau a’r canllawiau sydd ar gael ynghylch derbyniadwyedd gwelliannau.
[bookmark: _Ref187936205]Gwelliannau: trafod a gwaredu
Yn ystod y cyfnodau diwygio, caiff testun y Bil ei drafod yn fanwl. Pan gytunir ar holl destun y Bil, daw’r cyfnod diwygio i ben. Caiff testun ei dderbyn:
Os nad oes gwelliant wedi’i gyflwyno i’r darn hwnnw o’r testun: pan gyrhaeddir yr adran neu’r atodlen berthnasol yn ystod trafodion.
Os oes un gwelliant neu fwy wedi ei gyflwyno i’r darn yna o’r testun: pan fydd y gwelliant neu’r gwelliannau wedi’u gwaredu.
Fel mewn seneddau eraill, mae dwy ran i’r broses ystyried gwelliannau: dadl a gwaredu.
Trafod gwelliannau
Fel arfer caiff gwelliannau eu grwpio yn themâu at ddiben trafod. Ar ôl cael trafodaeth ynghylch gwelliant, ni ellir ei drafod eto yn ystod y cyfnod hwnnw. Mae hyn yn helpu i osgoi ailadrodd neu ddyblygu, ac yn sicrhau bod materion cysylltiedig yn cael eu trafod gyda’i gilydd.
Mae yna reolau a fyddai’n caniatáu i’r Senedd gytuno ar derfynau amser ar gyfer dadleuon yn ystod cyfnodau diwygio’r Cyfarfod Llawn. Defnyddir rheolau tebyg yn rheolaidd mewn seneddau eraill, ond nid ydynt erioed wedi cael eu defnyddio yn y Senedd.
Gwaredu gwelliannau
Yng Nghyfnod 2, rhaid gwaredu’r holl welliannau sydd wedi’u cyflwyno. Yn ystod cyfnodau diwygio’r Cyfarfod Llawn, mae gan y Llywydd bwerau i ddewis pa welliannau a gaiff eu gwaredu. Mae’n anarferol yn y Senedd i welliannau beidio â chael eu dewis, yn rhannol oherwydd bod y Senedd yn defnyddio pleidleisio electronig sy’n caniatáu i welliannau gael eu gwaredu’n eithaf cyflym.
Mae gwelliannau’n cael eu gwaredu pan fyddant yn cael eu cyrraedd yn y Rhestr o Welliannau wedi’u Didoli. Mae pum ffordd y gellir gwaredu gwelliant:
Gall ‘fethu’. Mae hyn yn digwydd pan fydd gwelliant yn annerbyniadwy yn ystod trafodion oherwydd y byddai’n anghyson â phenderfyniad a wneir ar welliant arall. Ni ellir gwneud unrhyw benderfyniad ar y gwelliant, ac mae testun y Bil yn aros fel yr oedd.
Gall fod ‘heb ei gynnig’. Mae hyn yn golygu nad oes unrhyw aelod o bwyllgor Cyfnod 2 nac Aelod o’r Senedd yn ystod cyfnod diwygio’r Cyfarfod Llawn yn gofyn yn ffurfiol i’r Senedd ystyried y gwelliant, ac mae testun y Bil yn aros fel yr oedd.
Ar ôl i welliant gael ei gynnig (h.y. Aelod wedi gofyn yn ffurfiol i’r Senedd ei ystyried) gellir tynnu’r gwelliant yn ôl cyn belled nad oes unrhyw aelod arall o bwyllgor Cyfnod 2 neu unrhyw Aelod arall o’r Senedd yn ystod cyfnod diwygio’r Cyfarfod Llawn yn gwrthwynebu. Mae testun y Bil yn aros fel yr oedd.
Unwaith y bydd gwelliant wedi’i gynnig, bydd y cadeirydd neu’r Llywydd yn gofyn i’r pwyllgor neu’r Senedd a ddylid derbyn y gwelliant. Os nad oes neb yn gwrthwynebu, derbynnir y gwelliant heb bleidlais a bydd testun y Bil yn cael ei newid.
Os bydd unrhyw Aelod yn gwrthwynebu i welliant gael ei dderbyn heb bleidlais, cynhelir pleidlais ar y gwelliant. Os bydd mwy o Aelodau’n pleidleisio o blaid y gwelliant nag sy’n pleidleisio yn ei erbyn, derbynnir y gwelliant a bydd testun y Bil yn cael ei newid.
Mae’r rheolau ar gyfer gwaredu gwelliannau yn cydbwyso hawliau Aelodau unigol (h.y. gall unrhyw Aelod gynnig unrhyw welliant, gwrthwynebu i welliant gael ei dynnu’n ôl, neu orfodi pleidlais drwy wrthwynebu i dderbyn gwelliant), â sicrhau y gellir ond gwneud newidiadau os yw’r mwyafrif o blaid y newid (h.y. os cynhelir pleidlais a bod y bleidlais yn gyfartal, defnyddir y bleidlais fwrw yn erbyn y gwelliant ac mae testun y Bil yn aros fel ag yr oedd).
Yn ddiofyn, caiff pob gwelliant ei waredu yn unigol. Ond, mae’r rheolau’n caniatáu i’r pwyllgor neu’r Senedd gytuno y gellir grwpio gwelliannau gyda’i gilydd i gael eu gwaredu ‘ar y cyd’. Os bydd unrhyw Aelod yn gwrthwynebu hyn, mae’n rhaid gwaredu’r gwelliannau’n unigol. Y drefn arferol yw mai dim ond pan fydd tri neu fwy o welliannau cymwys yn ymddangos yn olynol ar y Rhestr o Welliannau wedi’u Didoli y cynigir eu gwaredu ar y cyd. Er mwyn bod yn gymwys rhaid i’r gwelliannau fod yn union yr un fath o ran effaith (e.e. mae pob un yn newid enw sefydliad i’r un enw amgen). Nid yw gwelliannau y mae pob un ohonynt yn gwneud pethau gwahanol i gyflawni un nod polisi cyffredinol yn gymwys.
Mae’r Pwyllgor Busnes yn awyddus i wybod:
· Beth yw eich barn am y ffordd y caiff gwelliannau eu trafod a’u gwaredu.
[bookmark: _Ref187936213]Penderfyniadau Ariannol
Cytundeb mewn egwyddor yw Penderfyniad Ariannol bod y Senedd yn awdurdodi Llywodraeth Cymru i wario arian ar wasanaeth neu ddiben newydd (neu gynyddu gwariant ar wasanaeth neu ddiben sy’n bodoli’n barod) o ganlyniad i Fil.
Nid yw’n disodli proses y gyllideb flynyddol ar gyfer dyrannu cyllid mewn blynyddoedd ariannol penodol. Ei ddiben yw cydnabod y bydd Bil yn golygu y bydd angen i gyllid gael ei dalu o Gronfa Gyfunol Cymru (yr arian a ddyrennir i Lywodraeth Cymru a chyrff cyhoeddus penodol eraill gan Senedd y DU).
Dim ond os yw’n bodloni’r profion a nodir yn Rheolau Sefydlog 26.69 i 26.71 y mae angen Penderfyniad Ariannol ar Fil (neu welliant) (https://senedd.wales/media/zp1nyrfq/so-cym.pdf). Y rhain yw a fyddai’r Bil (neu welliant i Fil os nad oes Penderfyniad Ariannol eisoes yn ei le):
At ddiben presennol neu ddiben newydd, yn codi gwariant arwyddocaol ar Gronfa Gyfunol Cymru, neu’n arwain at wariant sy’n daladwy o’r Gronfa (neu gynnydd arwyddocaol mewn gwariant o’r fath).
Naill ai’n uniongyrchol neu drwy roi pŵer i Weinidogion Cymru neu eraill, yn gosod neu’n cynyddu tâl (neu fel arall yn ei gwneud yn ofynnol i daliad gael ei wneud), er budd Cronfa Gyfunol Cymru.
Ni roddir diffiniad o ‘arwyddocaol’.
Os bydd y Llywydd yn penderfynu bod angen Penderfyniad Ariannol ar Fil (neu welliant), yna ni ellir ystyried y Bil y tu hwnt i Gyfnod 1 nes bod un wedi’i dderbyn. Mae’r Llywydd fel arfer yn gwneud ei phenderfyniad pan gyflwynir y Bil. Ond, os bydd y penderfyniad yn gytbwys, gall aros i adolygu’r dystiolaeth a gasglwyd gan bwyllgorau Cyfnod 1.
Os oes angen Penderfyniad Ariannol, ond na chytunir ar un o fewn chwe mis i ddiwedd Cyfnod 1, bydd y Bil yn methu ac ni ellir ei ystyried ymhellach.
Os bydd mwy o Aelodau yn pleidleisio dros y Penderfyniad Ariannol nag sy’n pleidleisio yn ei erbyn, bydd y Penderfyniad Ariannol yn cael ei dderbyn. Os yw’r pleidleisiau yn gyfartal, defnyddir y bleidlais fwrw o blaid y Penderfyniad Ariannol oherwydd, er nad oes mwyafrif o blaid y Penderfyniad Ariannol, heb y Penderfyniad Ariannol ni ellir trafod y Bil ymhellach.
Mae’r Pwyllgor Busnes yn awyddus i wybod:
· Beth yw eich barn am y rheolau a’r prosesau sy’n ymwneud â Phenderfyniadau Ariannol.
[bookmark: _Ref187936220]Cyfnodau diwygio ychwanegol dewisol
Mae’r rheolau’n darparu i’r Senedd gynnal cyfnodau diwygio ychwanegol ar gyfer Biliau penodol os yw o’r farn ei bod yn briodol gwneud hynny. Ni ddefnyddir y cyfnodau hyn yn aml.
Y Cyfnod Adrodd
Ar ôl i Gyfnod 3 ddod i ben, caiff yr Aelod sy’n gyfrifol am y Bil ofyn i’r Senedd ystyried gwelliannau yn y Cyfnod Adrodd. Os bydd y Senedd yn cytuno i wneud hynny, yna bydd y Cyfnod Adrodd yn dechrau ar y diwrnod gwaith nesaf.
Mae’r un rheolau yn berthnasol i’r Cyfnod Adrodd ag a fu’n gymwys yng Nghyfnod 3 (e.e. caiff pob Aelod gyflwyno gwelliannau, ac mae’r rheolau derbyniadwyedd arferol yn berthnasol i welliannau).
Mae’r Senedd wedi ystyried mwy na 70 o Filiau ers 2011. Mae tri o’r Biliau hyn wedi’u hystyried yn y Cyfnod Adrodd:
Un Bil Aelod yn 2013 ac un Bil y llywodraeth yn 2014, y cafodd y ddau ohonynt eu diwygio’n sylweddol yn ystod Cyfnod 2 a Chyfnod 3.
Un Bil llywodraeth yn 2023, y nododd Llywodraeth Cymru y byddai fel arall yn ddiffygiol o ganlyniad i gytuno ar welliant yr wrthblaid yn ystod Cyfnod 3.
Cyfnod 3 Pellach (a/neu Gyfnod Adrodd Pellach)
Ar ôl i’r holl welliannau a ddetholwyd gael eu gwaredu yng Nghyfnod 3 (neu’r Cyfnod Adrodd) ond cyn i’r Llywydd gyhoeddi bod y cyfnod wedi’i gwblhau, caiff yr Aelod sy’n gyfrifol am Fil neu aelod o Lywodraeth Cymru ofyn i’r Senedd ystyried gwelliannau mewn trafodion Cyfnod 3 Pellach (neu drafodion Cyfnod Adrodd Pellach). Os bydd y Senedd yn cytuno i wneud hynny, cynhelir Cyfnod 3 Pellach.
Mae’r rhan fwyaf o’r un rheolau yn berthnasol i Gyfnod 3 Pellach (a Chyfnod Adrodd Pellach), ond dim ond yr Aelod sy’n gyfrifol am y Bil neu aelodau o Lywodraeth Cymru a gaiff gyflwyno gwelliannau. O ran y gwelliannau hyn, dim ond os ydynt yn bodloni’r rheolau arferol a dim ond os mai eu hunig ddiben yw egluro darpariaeth yn y Bil neu roi effaith i ymrwymiadau a wnaed yn ystod trafodion Cyfnod 3 cynharach y byddant yn dderbyniadwy.
Nid yw’r Senedd erioed wedi ystyried Bil yng Nghyfnod 3 Pellach nac yn y Cyfnod Adrodd Pellach.
Mae’r Pwyllgor Busnes yn awyddus i wybod:
· Beth yw eich barn am y rheolau ynghylch y cyfnodau diwygio dewisol ychwanegol a’r defnydd a wneir ohonynt gan y Senedd.
[bookmark: _Ref187936226]Biliau Brys
Mae’r rheolau’n caniatáu i Lywodraeth Cymru allu gofyn i’r Senedd gytuno i drin Bil llywodraeth fel Bil Brys. Os bydd y Senedd yn cytuno i hyn, bydd rheolau gwahanol yn berthnasol i’r ffordd y mae’r Senedd yn ystyried y Bil hwnnw. Er enghraifft:
Gall y Senedd gytuno nad oes rhaid i’r Aelod sy’n gyfrifol ddarparu Memorandwm Esboniadol ac Asesiad Effaith Rheoleiddiol.
Ni ellir anfon y Bil at bwyllgor i’w ystyried yn ystod Cyfnod 1, a rhaid ei anfon at Bwyllgor o’r Senedd Gyfan i ystyried gwelliannau yng Nghyfnod 2.
Gall y Senedd gytuno ar amserlen lawer byrrach nag arfer. Gall hyn gynnwys Bil yn mynd drwy ei holl gyfnodau mewn un diwrnod.
Nid yw’r terfynau amser arferol ar gyfer cyflwyno gwelliannau yn berthnasol. Yn hytrach, rhaid i’r Llywydd bennu’r terfynau amser. Yn dibynnu ar amserlen y Bil, gellid mesur y terfynau amser mewn munudau neu oriau yn hytrach na dyddiau.
Mae’r Senedd wedi cytuno i drin tri Bil fel Biliau Brys. Yr enghraifft ddiweddaraf oedd Bil Etholiadau Cymru (Coronafeirws) yn 2021, a wnaeth ddarpariaeth wrth gefn ynghylch cynnal etholiad y Senedd yn 2021 yn ystod pandemig COVID-19.
Mae’r Pwyllgor Busnes yn awyddus i wybod:
· Beth yw eich barn am y rheolau sy’n ymwneud â Biliau Brys y llywodraeth.
[bookmark: _Ref187936231]Materion eraill yn ymwneud â’r broses ar gyfer Biliau Cyhoeddus
Byddem hefyd yn croesawu unrhyw safbwyntiau eraill sydd gennych am y broses ar gyfer ystyried Biliau, gan gynnwys unrhyw faterion sy’n ymwneud â’r canlynol neu sy’n codi yn eu sgil:
Dull Llywodraeth Cymru o ddeddfu a/neu ymgysylltu ag ystyriaeth y Senedd o Filiau.
Penderfyniad y Senedd i barhau i ganiatáu i Aelodau ac eraill gymryd rhan yn rhithwir neu wyneb yn wyneb ym musnes ffurfiol y pwyllgorau a’r Cyfarfod Llawn.
Cynyddu nifer yr Aelodau o’r Senedd o 60 i 96 yn 2026.
Cynyddu pa mor aml y cynhelir etholiadau’r Senedd o bob pum mlynedd i bob pedair blynedd.
Y defnydd o dechnoleg neu ddulliau democrataidd arloesol.
Ieithoedd swyddogol y Senedd (Cymraeg a Saesneg).
Yr effaith ar bobl neu grwpiau â nodweddion gwahanol neu o gefndiroedd gwahanol (gan gynnwys gwahanol gefndiroedd economaidd-gymdeithasol a nodweddion gwarchodedig oedran, anabledd; ailbennu rhywedd; priodas a phartneriaeth sifil; beichiogrwydd a mamolaeth; hil; crefydd neu gred; rhyw; a chyfeiriadedd rhywiol a nodir yn Neddf Cydraddoldeb 2010).
Mae’r Pwyllgor Busnes yn awyddus i wybod:
· Beth yw eich barn am y materion a restrir uchod, neu unrhyw faterion eraill yn ymwneud â’r broses ar gyfer Biliau Cyhoeddus nad ydych eisoes wedi’u cynnwys yn eich ymateb.
Gwybodaeth am y broses ar gyfer Biliau Aelod
[bookmark: _Ref187936238]Effeithiolrwydd Biliau Aelod a’r broses ar gyfer Biliau Aelod
Fel y rhan fwyaf o seneddau, mae rheolau’r Senedd yn cynnwys y potensial i Aelodau unigol o’r meinciau cefn (h.y. Aelodau nad ydynt yn rhan o Lywodraeth Cymru) gyflwyno eu Biliau eu hunain.
Oni bai bod y llywodraeth yn cefnogi Bil Aelod, gall fod yn eithaf annhebygol o ddod yn gyfraith. Ers i’r Senedd gael pwerau deddfu sylfaenol llawn yn 2011 dim ond dau Fil Aelod (13 y cant) sydd wedi dod yn gyfraith o’r 16 cynnig a ddewiswyd mewn balot.
Mae’n bwysig deall bod y prosesau’n gweithio’n wahanol mewn gwahanol seneddau (mae rhagor o fanylion am hyn yn yr adrannau perthnasol o’r ymgynghoriad hwn) ac mae gan wahanol seneddau niferoedd gwahanol o Aelodau. Ond, fel cyd-destun, yn ystod yr un cyfnod, daeth 16 o’r 52 o gynigion yng Nghynulliad Gogledd Iwerddon (31 y cant) ac 13 o’r 89 o gynigion yn Senedd yr Alban (15 y cant) yn gyfraith.
Hyd yn oed os na fydd Aelodau yn llwyddo i newid y gyfraith, mae’r broses yn rhoi cyfle iddynt ymgysylltu â phobl sydd â phrofiad ac arbenigedd mewn maes penodol, datblygu polisi amgen a chynigion cyfreithiol, tynnu sylw at faterion sy’n bwysig yn eu barn hwy, a cheisio ymrwymiadau neu gamau gweithredu gan y llywodraeth. Er enghraifft, hyd yn oed os nad yw’r llywodraeth yn cefnogi Bil Aelod, efallai y bydd yn dewis datblygu ei Bil ei hun, newid ei pholisïau neu ddarparu cyllid ychwanegol ar gyfer y mater perthnasol.
Mae’r Pwyllgor Busnes yn awyddus i wybod:
· Pa mor effeithiol neu aneffeithiol yw’r broses ar gyfer Bil Aelod yn eich barn chi.
· Sut dylid asesu effeithiolrwydd neu aneffeithiolrwydd Biliau Aelod a’r broses ar gyfer Bil Aelod yn eich barn chi.
[bookmark: _Ref187936244]Sut y caiff Aelodau eu dewis ar gyfer y cyfle i gynnig Bil
Dim ond os cânt eu dewis mewn balot Bil Aelod y gall Aelodau o’r Senedd gyflwyno Bil. Y Llywydd sy’n penderfynu pa mor aml y cynhelir balot, a faint o Aelodau fydd yn cael eu dewis ym mhob balot. Gall unrhyw Aelod nad yw’n aelod o Lywodraeth Cymru gymryd rhan yn y balot. Mae gan bob Aelod sy’n cymryd rhan yn y balot siawns gyfartal ar hap o gael ei ddewis. Cyn y gall Aelod sydd wedi’i ddewis gyflwyno Bil, mae angen iddo gael cytundeb gan y Senedd i ‘gyflwyno’. Mae adran nesaf yr ymgynghoriad hwn yn esbonio hyn yn fanylach.
Ar wahân i hynny, gall Aelodau sydd â syniadau am gyfreithiau yr hoffent eu cyflwyno ofyn i’r Pwyllgor Busnes adael iddynt arwain dadl ar Gynnig Deddfwriaethol gan Aelod yn y Cyfarfod Llawn. Mae hyn yn rhoi cyfle i’r Senedd drafod syniad yr Aelod, ond nid yw’n rhoi caniatâd i’r Aelod gyflwyno Bil.
Mae’r broses yn gweithio’n wahanol mewn seneddau eraill:
Tŷ’r Cyffredin y DU: Ar ddechrau pob sesiwn seneddol, caiff 20 Aelod Seneddol eu dewis drwy falot. Gallant gyflwyno eu Bil heb fod angen unrhyw gytundeb pellach gan Aelodau Seneddol eraill. Gall unrhyw Aelod Seneddol hefyd ofyn am ganiatâd y Llefarydd i gyflwyno Bil ‘rheol deg munud’ neu Fil Cyflwyno. Gall unrhyw un o’r tri math o Fil ddod yn gyfraith, ond mae’r amser cyfyngedig sydd ar gael i Filiau Aelod gael eu hystyried yn cael ei ddyrannu i Filiau balot yn gyntaf.
Senedd yr Alban: Gall unrhyw ASA awgrymu hyd at ddau syniad ar gyfer Bil ar unrhyw adeg. Dim ond os cânt ddigon o gefnogaeth drawsbleidiol gan ASAau eraill y gallant gyflwyno eu Bil yn ffurfiol i’w ystyried.
Cynulliad Gogledd Iwerddon: Gall unrhyw ACD gyflwyno Bil Aelod Preifat ar unrhyw adeg cyn belled â bod y Llefarydd yn cytuno y byddai’r Bil o fewn pwerau cyfreithiol y Cynulliad.
Mae’r Pwyllgor Busnes yn awyddus i wybod:
· Beth yw eich barn am sut y caiff Aelodau eu dewis ar gyfer y cyfle i gynnig Bil ar hyn o bryd.
[bookmark: _Ref187936254]Sut mae Aelodau sydd wedi cael eu dewis mewn balot yn cael cytundeb i gyflwyno Bil
Pan fydd Aelod o’r Senedd yn cael ei ddewis mewn balot, mae ganddo 25 diwrnod gwaith i gael cytundeb y Senedd i gyflwyno ei Fil arfaethedig. Os bydd mwy o Aelodau’n pleidleisio o blaid y Bil arfaethedig nag yn erbyn, caiff yr Aelod ‘caniatâd i gyflwyno’.
Os oes pleidlais gyfartal, defnyddir y bleidlais fwrw o blaid caniatáu i’r Aelod gyflwyno’r Bil. Mae hyn oherwydd, er nad oes mwyafrif o blaid y Bil arfaethedig, heb ganiatâd i gyflwyno, ni ellir cyflwyno’r Bil ac ni fyddai’r Senedd yn cael unrhyw gyfle pellach i drafod y mater. Ond, gall olygu y gellir cyflwyno Biliau nad oes ganddynt gefnogaeth mwyafrif yr Aelodau.
Os bydd Aelod yn cael caniatâd i gyflwyno, mae ganddo 13 mis i ddatblygu a chyflwyno ei Fil. Fel arfer yn ystod y cyfnod hwnnw, bydd yr Aelod yn ymgynghori â’r cyhoedd a rhanddeiliaid, ac yn gweithio gyda swyddogion y Senedd ac eraill i ddatblygu eu Bil. Gall yr Aelod gyflwyno ei Fil ar unrhyw adeg yn ystod y 13 mis – nid oes rhaid iddo gael unrhyw gytundeb pellach gan y Senedd. Nid oes rhaid iddo gyflwyno ei Fil os nad yw am wneud hynny.
Cymerir agwedd wahanol yn Senedd yr Alban. O dan y rheolau yn yr Alban, gall unrhyw ASA ddatblygu ac ymgynghori ar gynigion ar gyfer Bil heb fod angen cytundeb gan y Senedd. Ond, dim ond os bydd digon o ASAau trawsbleidiol yn cefnogi ei Fil y caiff yr ASA gyflwyno ei Fil yn ffurfiol. Yr unig derfyn amser sy’n berthnasol yw bod yn rhaid i ASAau fel arfer gyflwyno eu Bil cyn mis Mehefin yn y flwyddyn olaf cyn y disgwylir i etholiad gael ei gynnal.
Mae’r Pwyllgor Busnes yn awyddus i wybod:
· Beth yw eich barn am y trefniadau presennol ar gyfer sut y mae Aelodau sydd wedi ennill y balot yn cael cytundeb i gyflwyno Bil.
[bookmark: _Ref187936258]Gwybodaeth y mae’n rhaid i Aelodau ei darparu yn ystod y broses
Mae’r rheolau’n nodi bod yn rhaid i Aelodau sydd am gynnig neu gyflwyno Biliau ddarparu gwybodaeth benodol ar wahanol adegau yn y broses:
Pan fydd yn mynd i mewn i’r balot, rhaid i’r Aelod ddarparu teitl arfaethedig ei Fil a’r amcanion polisi y byddai’n eu cyflawni.
Pan fydd yn gofyn i’r Senedd am ganiatâd i gyflwyno, rhaid i’r Aelod ddarparu’r teitl arfaethedig a’r amcanion polisi, a gwybodaeth am unrhyw gefnogaeth i’r Bil, unrhyw ymgynghoriad y mae wedi’i wneud ac unrhyw gostau neu arbedion disgwyliedig.
Pan fydd yn cyflwyno ei Fil, rhaid i’r Aelod gydymffurfio â’r holl reolau ynghylch Memoranda Esboniadol ac Asesiadau Effaith Rheoleiddiol sy’n berthnasol i unrhyw Fil arall.
Mae’r rheolau’n dweud na ddylai teitl ac amcanion polisi’r Bil ar bob cyfnod newid llawer iawn o’r cynnig a gyflwynodd yr Aelod yn y balot.
Mae rheolau gwahanol yn berthnasol mewn gwahanol seneddau, yn rhannol oherwydd bod y prosesau cyffredinol yn wahanol:
Tŷ’r Cyffredin y DU: Nid oes rhaid i Aelodau Seneddol ddarparu unrhyw wybodaeth am eu Bil pan fyddant yn ymuno â’r balot. Pan fydd Aelodau Seneddol yn cyflwyno Biliau, dim ond teitlau byr a hir y Bil y mae angen iddynt eu darparu—efallai na fydd gwir destun y Bil yn cael ei gyhoeddi tan ychydig cyn i’r Bil gael ei drafod am y tro cyntaf. Nid oes rhaid i Aelodau Seneddol ddarparu gwybodaeth am y costau, er os bydd y llywodraeth yn cefnogi Bil bydd fel arfer yn darparu rhai nodiadau esboniadol.
Senedd yr Alban: pan fydd ASAau yn cyhoeddi eu cynigion cyntaf ar gyfer Biliau, rhaid iddynt fel arfer ymgynghori am o leiaf 12 wythnos. Mae’n rhaid iddynt gyhoeddi crynodeb o’r ymatebion i’r ymgynghoriad. Os byddant yn cyflwyno Bil, mae’n rhaid iddynt gydymffurfio â’r un rheolau ar gyfer dogfennau esboniadol ag unrhyw Fil arall.
Mae’r Pwyllgor Busnes yn awyddus i wybod:
· Beth yw eich barn am y gofynion o ran y wybodaeth y mae’n rhaid i Aelodau ei darparu ar bob cam o’r broses ar gyfer Bil Aelod.
[bookmark: _Ref187936263]‘Cwmpas’ Biliau Aelod
Yr hyn y gall Biliau Aelod ei wneud a’r hyn na allant ei wneud
Rhaid i’r Bil y mae Aelod yn ei gyflwyno roi effaith i’r cynnig y mae’n ei roi yn y balot a chael cytundeb y Senedd i’w gyflwyno h.y. ni all yr Aelod gyflwyno Bil i wneud rhywbeth hollol wahanol neu ar bwnc gwahanol.
Fel arall, mae’r rhan fwyaf o’r rheolau ynghylch yr hyn y gall Bil ei wneud, neu’r hyn na all ei wneud, yr un peth ar gyfer Biliau Aelod ag ar gyfer unrhyw Fil. Y prif wahaniaeth yw na chaniateir i Filiau Aelod ddiwygio na chyflwyno trethi.
Goblygiadau ariannol Biliau Aelod
Pan fyddant yn penderfynu ar gwmpas eu cynnig, efallai y bydd yr Aelodau hefyd am ystyried y rheolau ynghylch Penderfyniadau Ariannol (h.y. y mecanwaith a ddefnyddir i ofyn i’r Senedd gytuno mewn egwyddor i arian gael ei wario o ganlyniad i Fil).
Dim ond os yw’n bodloni’r profion a nodir yn Rheolau Sefydlog 26.69 i 26.71 y mae angen Penderfyniad Ariannol ar Fil (neu welliant) (https://senedd.wales/media/zp1nyrfq/so-cym.pdf). Y rhain yw a fyddai’r Bil (neu welliant i Fil os nad oes Penderfyniad Ariannol eisoes yn ei le):
At ddiben presennol neu ddiben newydd, yn codi gwariant arwyddocaol ar Gronfa Gyfunol Cymru, neu’n arwain at wariant sy’n daladwy o’r Gronfa (neu gynnydd arwyddocaol mewn gwariant o’r fath).
Naill ai’n uniongyrchol neu drwy roi pŵer i Weinidogion Cymru neu eraill, yn gosod neu’n cynyddu tâl (neu fel arall yn ei gwneud yn ofynnol i daliad gael ei wneud), er budd Cronfa Gyfunol Cymru.
Os bydd y Llywydd yn penderfynu bod angen Penderfyniad Ariannol ar Fil (neu welliant), yna ni ellir ystyried y Bil y tu hwnt i Gyfnod 1 nes bod un wedi’i dderbyn.
Os oes angen Penderfyniad Ariannol, ond na chytunir ar un o fewn chwe mis i ddiwedd Cyfnod 1, bydd y Bil yn methu ac ni ellir ei ystyried ymhellach.
Dim ond aelod o Lywodraeth Cymru all wneud cynnig am Benderfyniad Ariannol (h.y. gofyn yn ffurfiol i’r Senedd wneud penderfyniad arno). Mae hyn yn golygu, os oes angen Penderfyniad Ariannol ar Fil Aelod, rhaid i’r Aelod gael cytundeb gan Lywodraeth Cymru i gynnig Penderfyniad Ariannol neu bydd ei Fil yn methu. Nid oes rhaid i Lywodraeth Cymru gynnig Penderfyniad Ariannol na darparu unrhyw resymau dros a yw’n gwneud hynny ai peidio.
Mae hyn yn golygu y gall Llywodraeth Cymru achosi i Fil Aelod y mae angen Penderfyniad Ariannol ar ei gyfer fethu heb esbonio pam, hyd yn oed os yw’r Senedd wedi cytuno ar egwyddorion cyffredinol y Bil.
Seneddau eraill
Mae’r rheolau ynghylch cwmpas Biliau a sut y gofynnir i seneddau gytuno ar Benderfyniadau Ariannol (neu ddarpariaethau tebyg) yn gweithio’n wahanol mewn seneddau eraill:
Tŷ’r Cyffredin y DU: rhaid sicrhau nad prif nod Bil Aelod yw creu treth newydd neu gynyddu gwariant y llywodraeth, ond efallai y caiff ei ganiatáu os yw’n effaith eilaidd. Mae’n bosibl y bydd angen Penderfyniad Ariannol gan Lywodraeth y DU ar gyfer biliau y byddai iddynt oblygiadau ariannol. Yn 2013 a 2015 dywedodd Llywodraeth y DU mai ei pholisi oedd cyflwyno Penderfyniadau Ariannol ar gyfer pob Bil Aelod hyd yn oed os nad oedd y llywodraeth yn cefnogi’r Bil. Yn 2018 dywedodd y byddai’n eu dwyn ymlaen fesul achos.
Cynulliad Gogledd Iwerddon: Gall Biliau Aelod gwmpasu unrhyw fater o fewn pwerau cyfreithiol y Cynulliad.
Oireachtas (Senedd Iwerddon): Ni chaiff Biliau Aelod olygu taliadau/trethi ar bobl (oni bai eu bod yn fân daliadau) nac yn gyfystyr â gwariant cyhoeddus (ac eithrio mân wariant). Ni chaiff Aelodau gael mynediad at gymorth gweithdrefnol neu ddrafftio i ddatblygu eu Bil os ystyrir bod eu cynnig yn rhy eang ei gwmpas. Mae cytundeb gyda Llywodraeth Iwerddon, os oes angen Neges Arian (“Money Message”) ar Fil, bod gan y llywodraeth chwe wythnos i ddarparu naill ai Neges Arian neu resymau pam na fydd yn darparu un.
Mae’r Pwyllgor Busnes yn awyddus i wybod:
· Beth yw eich barn am y rheolau ar yr hyn y gall Biliau Aelod ei wneud a’r hyn na allant ei wneud.
· Beth yw eich barn am sut y gofynnir i’r Senedd gytuno mewn egwyddor i oblygiadau ariannol Biliau Aelod.
[bookmark: _Ref187936269]Y cymorth a’r adnoddau sydd ar gael ar gyfer Biliau Aelod
Mae datblygu a chyflwyno Bil yn cymryd cryn dipyn o amser a gwaith. Mae yna wahanol ffyrdd y gall Aelod gael mynediad at gymorth ac adnoddau i’w helpu gyda hyn.
Staff cymorth Aelodau a grwpiau gwleidyddol
Mae’r rheolau a roddwyd ar waith gan Fwrdd Taliadau Annibynnol y Senedd yn dweud y gall Aelodau (a grwpiau o Aelodau) hawlio’r costau am gyflogi staff i’w helpu gyda’u gwaith (e.e. drwy ddarparu cymorth neu gyngor ar faterion megis gweinyddu, cyfathrebu, ymchwil polisi neu reoli prosiectau). Gall Aelodau ddefnyddio’r staff hyn i’w helpu i ddatblygu cynigion ar gyfer Bil.
Y Gronfa Costau Swyddfa a Chysylltu ag Etholwyr
Mae’r rheolau a roddwyd ar waith gan Fwrdd Taliadau Annibynnol y Senedd yn dweud y gall Aelod hawlio costau sy’n ymwneud ag arbenigedd allanol er mwyn rhoi cyngor neu gynorthwyo am gyfnod penodol i gyflawni darn o waith polisi, ymchwil neu gyfathrebu. Gall hyn gynnwys gwaith datblygu polisi, archwilio materion sydd o bwys i etholwyr, neu graffu ar bolisi, deddfwriaeth neu gyllid. Gallai hyn gynnwys datblygu cynigion ar gyfer Bil Aelod.
Adnoddau rhanddeiliaid allanol
Gall Aelodau ddewis gweithio gyda grwpiau neu sefydliadau allanol i ddatblygu eu cynigion. Er enghraifft, gallai Aelod weithio gyda grŵp ymgyrchu i ddatblygu Bil i roi effaith i amcanion polisi’r grŵp. Gallai hyn gynnwys y grŵp neu’r sefydliad sy’n darparu cymorth neu gyngor ar faterion fel gweinyddu, cyfathrebu, ymchwil polisi neu reoli prosiectau.
Adnoddau’r Senedd
Gall Aelodau sydd am gymryd rhan yn y balot ofyn am gyngor gweithdrefnol a chyfreithiol gan swyddogion y Senedd.
Gall Aelodau sy’n cael eu dewis yn y balot ac sy’n cael cytundeb y Senedd i gyflwyno Bil gael mynediad at dîm bach o swyddogion y Senedd i ddarparu cymorth a chyngor gweithdrefnol, cyfreithiol a drafftio, polisi, cyfathrebu ac ymgysylltu ymchwil, cyfieithu a rheoli prosiectau. Efallai y bydd Aelodau hefyd yn gallu cael mynediad at adnoddau ariannol lle nad oes adnoddau neu arbenigedd ar gael yn fewnol neu lle gellir cyflwyno achos fel arall. Mae’r cymorth hwn yn parhau i fod ar gael cyhyd ag y bydd cynnig neu Fil Aelod yn mynd rhagddo.
Mae’r cymorth hwn ar wahân i’r cymorth a ddarperir i’r Senedd a’i bwyllgorau pan fyddant yn ystyried Bil Aelod wrth iddo fynd drwy’r broses ddeddfwriaethol.
Mater i Gomisiwn y Senedd yw penderfyniadau ynghylch argaeledd staff ac adnoddau ariannol, a gall nifer yr Aelodau a ddewisir mewn balot a/neu y bydd y Senedd yn cytuno i gyflwyno Bil effeithio arnynt.
Adnoddau Llywodraeth Cymru
Os bydd Llywodraeth Cymru yn cefnogi cynnig Aelod ar gyfer Bil, caiff roi cymorth neu gyngor ar faterion megis gweinyddu, cyfathrebu, ymchwil polisi, rheoli prosiectau neu ddrafftio deddfwriaethol.
Mae’n debygol hefyd y bydd angen i Aelodau sy’n cynnig Biliau ymgysylltu â Llywodraeth Cymru ar lefel wleidyddol, yn enwedig os oes angen Penderfyniad Ariannol ar eu Bil.
Seneddau eraill
Mae darpariaeth cymorth ariannol a chymorth i staff seneddol yn wahanol mewn gwahanol seneddau:
Tŷ’r Cyffredin y DU: Gall Aelodau Seneddol gael gafael ar gyngor gweithdrefnol a rhywfaint o gymorth cyfyngedig wrth ddrafftio’r Bil ei hun gan swyddogion seneddol. Os bydd Llywodraeth y DU yn cefnogi’r Bil, efallai y bydd cymorth drafftio ar gael hefyd gan Swyddfa Cwnsleriaid Seneddol Llywodraeth y DU.
Senedd yr Alban: Gall ASAau gael cymorth gan Uned Biliau Anllywodraethol Senedd yr Alban i’w helpu gyda gwaith datblygu polisi, crynhoi ymatebion i’r ymgynghoriad, drafftio’r Bil ei hun, paratoi deunydd briffio, a materion gweithdrefnol. Mae’r cymorth ar gael cyn ac ar ôl i Fil gael ei gyflwyno.
Cynulliad Gogledd Iwerddon: ar ôl etholiad, mae’r Llefarydd yn gwahodd ACDau i nodi a ydynt am gael mynediad at gymorth ac adnoddau seneddol i ddatblygu Bil Aelod. Mae’r Llefarydd yn asesu faint o alw sydd, ac yn penderfynu ar lefel y cymorth a fydd ar gael gan Uned Datblygu Biliau’r Aelodau. Darperir cymorth ar gyfer Biliau sydd o fewn pwerau cyfreithiol y Cynulliad yn unig, sy’n mynd i’r afael ag amcanion polisi unigol â ffocws, ac nad ydynt yn defnyddio cyfran afresymol o’r gyllideb gyffredinol. Ni ddarperir cymorth ychwaith os yw Aelod arall yn datblygu Bil ar yr un mater, neu ar gyfer cynigion y mae Gweithrediaeth Gogledd Iwerddon neu Lywodraeth y DU wedi dweud y byddant yn bwrw ymlaen â hwy o fewn 12-18 mis. Dim ond cyn i’r Bil gael ei gyflwyno y mae’r cymorth hwn ar gael. Ar ôl i Fil gael ei gyflwyno, ni ddarperir unrhyw gymorth pellach.
Oireachtas (Senedd Iwerddon): Dim ond os yw eu cynigion yn bodloni meini prawf penodol y gall Aelodau sydd am gyflwyno Biliau gael cymorth gan ymchwilwyr seneddol a chynghorwyr cyfreithiol (e.e. mae’r Bil yn canolbwyntio ar un mater ac nad oes unrhyw Aelod arall yn gweithio ar gynigion tebyg). Mae’r cymorth hwn ar gael cyn ac ar ôl i Fil gael ei gyflwyno.
Mae’r Pwyllgor Busnes yn awyddus i wybod:
· Beth yw eich barn am y cymorth a’r adnoddau sydd ar gael ar gyfer Biliau Aelod
[bookmark: _Ref187936276]Materion eraill yn ymwneud â’r broses ar gyfer Biliau Aelod
Byddem hefyd yn croesawu unrhyw safbwyntiau eraill sydd gennych am y broses ar gyfer Biliau Aelod, gan gynnwys unrhyw faterion sy’n ymwneud â’r canlynol neu sy’n codi yn eu sgil:
Cynyddu nifer yr Aelodau o’r Senedd o 60 i 96 yn 2026.
Cynyddu pa mor aml y cynhelir etholiadau’r Senedd o bob pum mlynedd i bob pedair blynedd.
Ieithoedd swyddogol y Senedd (Cymraeg a Saesneg).
Yr effaith ar bobl neu grwpiau â nodweddion gwahanol neu o gefndiroedd gwahanol (gan gynnwys gwahanol gefndiroedd economaidd-gymdeithasol a nodweddion gwarchodedig oedran, anabledd; ailbennu rhywedd; priodas a phartneriaeth sifil; beichiogrwydd a mamolaeth; hil; crefydd neu gred; rhyw; a chyfeiriadedd rhywiol a nodir yn Neddf Cydraddoldeb 2010).
Mae’r Pwyllgor Busnes yn awyddus i wybod:
· Beth yw eich barn am y materion a restrir uchod, neu unrhyw faterion eraill yn ymwneud â’r broses ar gyfer Biliau Aelod nad ydych eisoes wedi’u cynnwys yn eich ymateb.

